
I.  UMUMIY QOIDALAR 

1. Ushbu ustav (keyingi o‘rinlarda — “Ustav”) O‘zbekiston Respublikasining 

“Aksiyadorlik jamiyatlari va aksiyadorlarning huquqlarini himoya qilish toʻgʻrisida”gi Qonuni 

(keyingi o‘rinlarda — “AJ toʻg‘risida Qonun”), O‘zbekiston Respublikasining “Investitsiya va pay 

fondlari toʻgʻrisida”gi Qonuni (keyingi o‘rinlarda — “Fondlar toʻg‘risida Qonun”) hamda 

Oʻzbekiston Respublikasining boshqa amaldagi qonunchilik hujjatlari asosida ishlab chiqilgan. 

2. “O‘zbekiston Respublikasi Milliy investitsiya jamg‘armasi” Aksiyadorlik jamiyati 

(keyingi o‘rinlarda — “Jamiyat”) O‘zbekiston Respublikasi Prezidentining 2024-yil 27-avgustdagi 

“O‘zbekiston Respublikasi Milliy investitsiya jamg‘armasini tashkil etish toʻgʻrisida”gi PQ-303-sonli 

qarori asosida, unga kiritilgan o‘zgartirish va qo‘shimchalar bilan, tashkil etilgan. Jamiyat faoliyati 

O‘zbekiston Respublikasining amaldagi qonunchiligiga, shu jumladan O‘zbekiston Respublikasi 

Prezidenti hujjatlari hamda Jamiyat faoliyatini tartibga soluvchi boshqa davlat organlari 

hujjatlariga muvofiq, vaqti-vaqti bilan ularga kiritiladigan o‘zgartirish va qo‘shimchalar bilan, 

amalga oshiriladi.   

II.  JAMIYATNING FIRMA NOMI 

3. Jamiyatning to‘liq nomi:  

a. davlat tilida: 

lotin yozuvida – “O‘zbekiston Respublikasi Milliy investitsiya jamg‘armasi” 

Aksiyadorlik jamiyati; 

kirill yozuvida – “Ўзбекистон Республикаси  Миллий инвестиция жамғармаси” 

Акциядорлик жамияти; 

b. rus tilida – Акционерное общество «Национальный инвестиционный фонд 

Республики Узбекистан»; 

c. ingliz tilida – “National Investment Fund of the Republic of Uzbekistan” Joint-Stock 

Company. 

4. Jamiyatning qisqartirilgan nomi: 

a. davlat tilida: 

lotin yozuvida – “O‘zbekiston Respublikasi Milliy investitsiya jamg‘armasi” AJ; 

kirill yozuvida – “Ўзбекистон Республикаси Миллий инвестиция жамғармаси” 

АЖ; 

b. rus tilida – AO «Национальный инвестиционный фонд Республики 

Узбекистан»; 

c. ingliz tilida – “National Investment Fund of the Republic of Uzbekistan” JSC. 

5. Jamiyatning joylashgan manzili (pochta manzili): 

100000, O’zbekiston Respublikasi, Toshkent shahri, Yunusobod tumani, Buyuk Turon 

MFY, Shahrisabz ko‘chasi, 2-uy. 

III.  JAMIYATNING HUQUQIY MAQOMI 

6. Jamiyat davlat ro‘yxatidan o‘tkazilgan paytdan e’tiboran yuridik shaxs maqomiga 

ega bo‘ladi. 

7. Jamiyat cheklanmagan muddatga tashkil etiladi. 

8. Jamiyat investitsiya fondi sifatida ta’sis etilgan bo‘lib, o‘zining chiqarilgan 

aksiyalarini qaytarib sotib olish majburiyatiga ega emas, bunda AJ to‘g‘risida Qonunga muvofiq 

qaytarib sotib olish talab etiladigan hollar bundan mustasno. 

9. Jamiyat o‘z mustaqil balansida hisobga olinadigan alohida mol-mulkka, shu 

jumladan ustav fondiga ajratilgan mol-mulkka ega bo‘lgan yuridik shaxs hisoblanadi. 

10. Jamiyat O‘zbekiston Respublikasi qonun hujjatlarida nazarda tutilgan huquq va 

majburiyatlarga ega. 

11. Jamiyat o‘z nomidan mulkiy va shaxsiy nomulkiy huquqlarni olishi hamda amalga 

oshirishi, zimmasiga majburiyatlar olishi, sudda da’vogar va javobgar bo‘lishi mumkin. 

12. Jamiyat O‘zbekiston Respublikasi hududida va undan tashqarida belgilangan 

tartibda bank hisobvaraqlarini ochishga haqli. 

13. Jamiyatning moliyaviy-xo‘jalik faoliyati iqtisodiy mustaqillik asosida amalga 

oshiriladi. Jamiyat faoliyati ustav kapitali, xizmatlar ko‘rsatishdan olingan daromadlar hamda 

O‘zbekiston Respublikasi qonun hujjatlarida taqiqlanmagan boshqa daromadlar hisobidan 

moliyalashtiriladi. 

14. Jamiyat o‘zining to‘liq firma nomi davlat tilida hamda joylashgan yeri ko‘rsatilgan 

yumaloq muhrga ega bo‘lishga haqli. Muhrda bir vaqtning o‘zida Jamiyat nomi boshqa tilda ham 

ko‘rsatilishi mumkin. 

15. Jamiyat o‘z nomi tushirilgan shtamp va blankalar, o‘z timsoli, shuningdek 

belgilangan tartibda ro‘yxatdan o‘tkazilgan tovar belgisi hamda fuqarolik muomalasi ishtirokchilari, 

tovarlar, ishlar va xizmatlarning alohida xususiyatlarini aks ettiruvchi boshqa individuallashtirish 

vositalariga ega bo‘lishga haqli. 

16. Jamiyatning firma nomi va timsoli Jamiyat aksiyadorlarining umumiy yig‘ilishi 

tomonidan tasdiqlanadi. 

17. Jamiyat intellektual mulk obyektlari hamda boshqa axborotga egalik qilish va 

undan foydalanish huquqlarini olish va berish huquqiga ega. 

18. Jamiyat aksiyadorlarining umumiy yig‘ilishi qarori bilan, O‘zbekiston Respublikasi 

qonun hujjatlarida belgilangan tartibda, qimmatli qog‘ozlarni chiqarish, joylashtirish, muomalada 

bo‘lishi va muomaladan chiqarish shartlari hamda tartibini belgilashi mumkin. 

19. Jamiyat O‘zbekiston Respublikasi hududida va undan tashqarida filial va 

vakolatxonalar tashkil etishga, shuningdek boshqa yuridik shaxslarning aksiyadori bo‘lishga haqli. 

20. Jamiyatning filial va vakolatxonalari o‘z faoliyatini tegishli nizomlar asosida amalga 

oshiradi va o‘z faoliyatida O‘zbekiston Respublikasi qonunchiligi hamda ushbu Ustavga amal 

qiladi. 

21. Jamiyat mehnatga haq to‘lash, moddiy texnik ta’minot, ijtimoiy rivojlantirish, 

kadrlarni tanlash, joylashtirish va qayta tayyorlash bilan bog‘liq masalalarni O‘zbekiston 

Respublikasi qonun hujjatlariga muvofiq hamda aksiyadorlar umumiy yig‘ilishi tomonidan 

tasdiqlangan budjet doirasida mustaqil hal etadi. 

22. Jamiyat Ustavi va/yoki O‘zbekiston Respublikasi qonun hujjatlarida nazarda 

tutilgan boshqa huquq va majburiyatlarga ham ega bo‘lishi mumkin. 

IV.  JAMIYATNING ASOSIY MAQSADI, VAZIFALARI VA FAOLIYAT PREDMETI 

23. Jamiyatning maqsadi O‘zbekiston Respublikasining davlat ulushi mavjud ayrim 

korxonalaridagi (keyingi o‘rinlarda — “Portfel kompaniyalari” deb yuritiladi) ulushlarni sotib olish, 

ularga egalik qilish va ularni tasarruf etish, shuningdek O‘zbekiston Respublikasi qonunchiligi 

doirasida bunday ulushlarga biriktirilgan huquqlarni amalga oshirish orqali Portfel 

kompaniyalariga oid masalalarda ishtirok etishdan iborat. 

24. Jamiyatning asosiy maqsadlari, uning sof aktivlarining bozor qiymatini oshirishga 

qaratilgan holda, quyidagilardan iborat: 

• Portfel kompaniyalarini samarali boshqarish, transformatsiya qilish va rivojlantirish 

orqali Jamiyatning sof aktivlarining bozor qiymatini oshirish; 

• Jamiyat aksiyalarini yetakchi xorijiy fond birjalarida joylashtirishni tashkil etish; 

• Portfel kompaniyalarida Iqtisodiy hamkorlik va taraqqiyot tashkiloti (IHTT)ning 

korporativ boshqaruv standartlarini joriy etish, Moliyaviy hisobotning xalqaro 

standartlariga (MHXS) muvofiq hisobot yuritishni yo‘lga qo‘yish hamda Portfel 

kompaniyalarida ekologik, ijtimoiy va korporativ boshqaruv (ESG) standartlarini joriy 

etishda ishtirok etish; 

• har bir Portfel kompaniyasida samaradorlik va shaffoflikni oshirishga qaratilgan 

innovatsiya jarayonlari va texnologiyalarni ishlab chiqish va joriy etishni 

rag‘batlantirish; va 

• Portfel kompaniyalarining raqobatbardoshligi, rentabelligi va ish yuritish 

samaradorligini oshirish, ularning moliyaviy barqarorligini ta’minlash hamda biznes 

jarayonlarini optimallashtirish. 

25. Jamiyat o‘z oldiga qo‘yilgan maqsadlarga erishish uchun quyidagi faoliyatlarni 

amalga oshirish huquqiga ega: 

• o‘z nazoratidagi har bir Portfel kompaniyasining ijroiya organi va kuzatuv kengashiga 

yetarli malakaga ega mahalliy va xorijiy shaxslarni jalb qilish; 

• Portfel kompaniyalarini xususiylashtirishga tayyorlash va ularning investitsiyaviy 

jozibadorligini oshirishga qaratilgan chora-tadbirlarni amalga oshirish; va 

• Portfel kompaniyalariga investitsiyalarni jalb qilish hamda ularning xususiylashtirish 

jarayonlarida ishtirok etish uchun yetakchi xalqaro institutsional investorlarni jalb etish. 

26. Jamiyat faoliyati, shuningdek, Portfel kompaniyalarining tijorat faoliyati va 

boshqaruviga doir maslahatlar berishni o‘z ichiga oladi, jumladan: 

• Portfel kompaniyalariga nisbatan amalga oshirilayotgan islohotlarni uslubiy 

boshqarish; 

• investitsiyalar samaradorligi, davlat xaridlari, ish yuritish, ishlab chiqarish va moliyaviy 

sohalarda, jumladan raqamlashtirish texnologiyalarini joriy etish orqali, faoliyat 

samaradorligini oshirish; 

• Portfel kompaniyalarining barqaror rivojlanishi va zamonaviy boshqaruv tizimlarini joriy 

etish bo‘yicha kompleks chora-tadbirlarni ishlab chiqish; va 

• xorijiy va xalqaro institutlar hamda kompaniyalar bilan samarali hamkorlikni tashkil 

etish. 

27. Jamiyat aksiyadorlarining umumiy yig‘ilishi tomonidan tasdiqlangan maqsadlarga 

mos keladigan boshqa faoliyat turlarini ham amalga oshirishi mumkin. 

V.  JAMIYATNING AKSIYALARI VA BOSHQA QIMMATLI QOG‘OZLARI 

28. Jamiyatning aksiyalari oddiy, egasining nomi yozilgan emissiyaviy qimmatli 

qogʻozlar hisoblanadi. Har bir aksiyaning nominal qiymati 5 (besh) so‘m. 

29. Jamiyatning oddiy aksiyalarini imtiyozli aksiyalarga, korporativ obligatsiyalarga 

yoki boshqa qimmatli qog‘ozlarga ayirboshlashga yo‘l qo‘yilmaydi. 

30. Jamiyat, agar amaldagi qonun hujjatlarida boshqacha tartib nazarda tutilmagan 

bo‘lsa, imtiyozli aksiyalar, korporativ obligatsiyalar yoki infratuzilma obligatsiyalarini chiqarishga 

yoki joylashtirishga yo‘l qo‘yilmasligi sharti bilan qimmatli qog‘ozlar chiqarishga haqli.  

31. Jamiyat o‘zi joylashtirgan qimmatli qog‘ozlar ushbu qimmatli qog‘ozlar egalarining 

roziligisiz ayirboshlanishi mumkin bo‘lgan aksiyalar beradigan huquqlarni cheklash to‘g‘risida 

qaror qabul qilishga haqli emas.. 

VI.  EGALIKKA OID NORMATIV-HUQUQIY CHEKLOVLAR 

32.  Jamiyat aksiyalarini ommaviy joylashtirish, savdolarga qo‘yish, listingga kiritish, 

muomalaga chiqarish, ularga egalik qilish yoki ularni o‘tkazish bilan bog‘liq hollarda, yoxud tegishli 

bo‘lgan boshqa har qanday vaqtda, Jamiyat har qanday obunachi, aksiyador, nominal saqlovchi 

yoki aksiyalarning ro‘yxatdan o‘tgan boshqa egasidan ushbu VI-bo‘lim (Egalik huquqini tartibga 

soluvchi cheklovlar) maqsadlari uchun Ishonchli boshqaruvchi oqilona zarur deb hisoblaydigan 

bayonotlar, majburiyatlar, sertifikatlar va boshqa ma’lumotlarni taqdim etishni talab qilishi mumkin, 

shu jumladan: 

a.  Kuzatuv kengashiga aksiyalarni sotib olish, ularga egalik qilish yoki ular 

ustidan benefitsiar egalik, shu jumladan bunday aksiyalarni ifodalovchi har qanday global 

depozitar tilxatlar orqali benefitsiar egalik, amaldagi qonunchilik va ushbu Ustavga 

muvofiq ruxsat etilgan-etilmaganini, jumladan u Cheklangan egalikni (quyida 

ta’riflanganidek) tashkil etishini aniqlash imkonini berish uchun; va 

b.  Cheklangan egalik yoki Jamiyat tomonidan uning aksiyalariga yoxud 

bunday aksiyalarni ifodalovchi har qanday global depozitar tilxatlarga nisbatan 

ma’qullangan har qanday taklif, listing, savdoga qo‘yish yoki boshqa bitimga oid istalgan 

qonuniy talabning buzilishidan kelib chiqishi mumkin bo‘lgan Jamiyat uchun salbiy 

oqibatlarni aniqlash va bartaraf etish uchun. 

33.  Ushbu Ustav maqsadlari uchun “Cheklangan egalik” deganda, agar mavjud bo‘lsa, 

Jamiyat aksiyalariga egalik qilish yoki ular ustidan benefitsiar egalik, shu jumladan har qanday 

global depozitar tilxatlar bilan ifodalangan aksiyalar ustidan benefitsiar egalik tushuniladi, agar 

Kuzatuv kengashining oqilona fikriga ko‘ra, bunday egalik quyidagilarga olib kelishi mumkin 

bo‘lsa: 

a.  Jamiyat aktivlari (1) 1974-yildagi AQSh Xodimlarning pensiya 

daromadlarini ta’minlash to‘g‘risidagi qonuni (U.S. Employee Retirement Income Security 

Act), unga kiritilgan o‘zgartirishlar bilan (“Xodimlarning pensiya daromadlarini 

ta’minlash to‘g‘risidagi qonun”), yoki 1986-yildagi AQSh Ichki daromadlar kodeksi (U.S. 

Internal Revenue Code), unga kiritilgan o‘zgartirishlar bilan (“Ichki daromadlar kodeksi”), 

maqsadlari uchun: (a) Xodimlarning pensiya daromadlarini ta’minlash to‘g‘risidagi 

qonunning I sarlavhasiga bo‘ysunadigan va Xodimlarning pensiya daromadlarini 

ta’minlash to‘g‘risidagi qonunning  3(3)-bo‘limida ta’riflangan “xodimlarga beriladigan 

ijtimoiy imtiyozlar rejasi” (employee benefit plan); (b) Ichki daromadlar kodeksi  4975-

bo‘limida ta’riflangan va unga bo‘ysunadigan “reja” (plan), shu jumladan yakka tartibdagi 

pensiya hisobvarag‘i (individual retirement account) yoki IRC 4975-bo‘limiga 

bo‘ysunadigan boshqa tuzilma; yoki (c) ushbu (a) va (b) kichik bandlarda ko‘rsatilgan 

“xodimlarga beriladigan ijtimoiy imtiyozlar rejasi” yoki “reja” tomonidan investitsiya kiritilishi 

sababli asosiy aktivlari “reja aktivlari” (plan asset)ni o‘z ichiga oladi deb hisoblanadigan 

yuridik shaxs yoki hisobvaraq aktivlari deb e’tirof etilishiga; yoki (2) Xodimlarning pensiya 

daromadlarini ta’minlash to‘g‘risidagi qonun 3(32)-bo‘limida ta’riflangan “hukumat rejasi” 

(governmental plan)ning “reja aktivlari” deb hisoblanishiga yoxud Jamiyatga AQShning 

shtat, mahalliy yoki boshqa yurisdiksiyalarining Xodimlarning pensiya daromadlarini 

ta’minlash to‘g‘risidagi qonun I Bo‘limi (Titul I) va/yoki Ichki daromadlar kodeksining 4975-

bo‘limiga mazmunan o‘xshash boshqa qonunlari tatbiq etilishiga olib kelishi; 

b. Jamiyatni (yoki quyidagi (2)-kichik bandga nisbatan uning tayinlangan 

investitsiya boshqaruvchilari yoki investitsiya maslahatchilaridan birortasini) 

quyidagilardan birini amalga oshirishga majbur qilishi: (1) o‘zini yoki o‘z qimmatli 

qog‘ozlaridan birortasini 1933-yildagi AQSh Qimmatli qog‘ozlar to‘g‘risidagi qonuni (U.S. 

Securities Act), unga kiritilgan o‘zgartirishlar bilan (“Qimmatli qog‘ozlar to‘g‘risidagi 

qonun”), 1934-yildagi U.S. AQSh Qimmatli qog‘ozlar birjalari to‘g‘risidagi qonuni 

(Securities Exchange Act), unga kiritilgan o‘zgartirishlar bilan (“Qimmatli qog‘ozlar 

birjalari to‘g‘risidagi qonun”), yoki AQShning istalgan shtati yoxud boshqa 

yurisdiksiyasining qimmatli qog‘ozlar bozorini tartibga soluvchi organida ro‘yxatdan 

o‘tkazish yoki tegishli muvofiqlikdan o‘tkazish; (2) 1940-yildagi AQSh Investitsiya 

maslahatchilari to‘g‘risidagi qonuni (U.S. Investment Advisers Act), unga kiritilgan 

o‘zgartirishlar bilan (“Investitsiya maslahatchilari to‘g‘risidagi qonun”) bo‘yicha 

“investitsiya maslahatchisi” (investment adviser) sifatida ro‘yxatdan o‘tish yoxud 

Investitsiya maslahatchilari to‘g‘risidagi qonungamuvofiq “hisobot berishdan ozod etilgan 

maslahatchi” (exempt reporting adviser) sifatida AQSh Qimmatli qog‘ozlar va birjalar 

komissiyasiga tegishli bildirishnomalar topshirish; yoki (3) o‘zini yoki qimmatli qog‘ozlarini 

istalgan hudud yoki yurisdiksiyada o‘xshash qonunchilik bo‘yicha ro‘yxatdan o‘tkazish yoki 

tegishli muvofiqlikdan o‘tkazish; 

c.  quyidagi 40-bandni buzishi yoki Jamiyatni 1940-yildagi AQSh Investitsiya 

kompaniyalari to‘g‘risidagi qonuni (U.S. Investment Company Act), unga kitirilgan 

o‘zgartirishlar bilan (“Investitsiya kompaniyalari to‘g‘risidagi qonun”) bo‘yicha 

“investitsiya kompaniyasi” (investment company) sifatida ro‘yxatdan o‘tishga majbur 

qilishi, shu jumladan Jamiyat aksiyalarining AQShdagi istalgan egasi, to‘g‘ridan to‘g‘ri yoki 

bunday aksiyalarni ifodalovchi har qanday global depozitar tilxatlar orqali bo‘lsin, 

Investitsiya kompaniyalari to‘g‘risidagi qonun yoki o‘xshash qonunchilik ma’nosida 

“malakali xaridor” (qualified purchaser) bo‘lmasligi tufayli, yoxud Jamiyatni mazkur qonun 

doirasida unga boshqacha tarzda tegishli bo‘lishi mumkin bo‘lgan istisno yoki maqomdan 

mahrum qilishi; 

d.  Jamiyatning Qimmatli qog‘ozlar to‘g‘risidagi qonun yoki Qimmatli qog‘ozlar 

birjalari to‘g‘risidagi qonunmaqsadlari uchun “xorijiy xususiy emitent” (foreign private 

issuer) sifatida e’tirof etilmasligiga olib kelishi; 

e.  Jamiyat, u investitsiya kiritgan har qanday yuridik shaxs yoki ulardan 

birortasining direktori, mansabdor shaxsi, xodimi, agenti yoxud boshqaruv yoki kuzatuv 

organi a’zosining (i) qo‘llaniladigan sanksiyalar, eksport nazorati yoki shunga o‘xshash 

cheklov choralarini yoxud (ii) Jamiyat tomonidan vaqti-vaqti bilan sanksiyalar, eksport 

nazorati yoki boshqa shunga o‘xshash cheklov choralari yuzasidan qabul qilinadigan 

komplayens siyosatlarini buzishiga olib kelishi; 

f.  Jamiyatning IRC 957-bo‘limida ta’riflangan “nazorat qilinadigan xorijiy 

korporatsiya” (controlled foreign corporation)ga aylanishiga olib kelishi; 

g. Jamiyatga, shu jumladan IRCning 1471–1474-bo‘limlari (yoki mazmunan 

o‘xshash o‘zgartirilgan yoxud voris tahriri), ular bo‘yicha amaldagi yoki kelgusidagi 

reglamentlar yoki rasmiy sharhlar, IRC 1471(b)(1)-bo‘limiga muvofiq tuzilgan har qanday 

bitimlar hamda ushbu IRC bo‘limlarini joriy etuvchi hukumatlararo bitim, shartnoma yoki 

konvensiya asosida qabul qilingan fiskal yoki normativ hujjatlar, qoidalar yoxud amaliyotlar 

bo‘yicha soliqni ushlab qolish, soliq, hisobot yoki axborot taqdim etish majburiyatlari 

yuklanishiga sabab bo‘lishi, agar tegishli egadan axborot yoki harakat olinmasdan bunday 

majburiyatlarni bajarish yoki yumshatish imkonsiz bo‘lsa; yoki 

h.  boshqacha tarzda Jamiyatning qo‘llaniladigan qonunchilikni buzishiga olib 

kelishi. 

34.  Agar Kuzatuv kengashi Cheklangan egalik mavjudligini yoki mavjud bo‘lishi 

mumkinligini aniqlasa, u Ishonchli boshqaruvchiga tegishli aksiyador, nominal saqlovchi yoki 

aksiyalarning ro‘yxatdan o‘tgan boshqa egasiga yozma bildirishnoma yuborishni topshirishi 

mumkin; bunday bildirishnomaga ko‘ra, u bildirishnoma olingan kundan e’tiboran kamida o‘ttiz 

(30) kalendar kun ichida yoki Kuzatuv kengashi belgilagan undan uzoqroq muddatda quyidagilarni 

bajarishi shart: 

a.  qo‘shimcha ma’lumot yoki tasdiqlarni taqdim etishi; 

b.  Cheklangan egalikka sabab bo‘layotgan holatlarni bartaraf etish uchun 

oqilona zarur choralarni ko‘rishi; va/yoki 

c.  tegishli aksiyalarning barchasini yoki bir qismini bunday aksiyalarni sotib 

olishi, ularga egalik qilishi yoki ular ustidan benefitsiar egalik qilishi Cheklangan egalikni 

tashkil etmaydigan shaxsga o‘tkazishi yoki boshqacha tarzda tasarruf etishi. 

Agar tegishli benefitsiar egalik global depozitar tilxatlar orqali yuzaga kelsa, Jamiyat 

tegishli shartnomaviy kelishuvlarga muvofiq depozitariy yoki boshqa tegishli vositachi orqali 

shunga teng choralarni ko‘rishni talab qilishi mumkin. 

35.  Har bir aksiyador, nominal saqlovchi va aksiyalarning ro‘yxatdan o‘tgan boshqa 

egasi quyidagi holatlardan xabardor bo‘lib qolsa, Jamiyatni zudlik bilan xabardor qilishi shart: 

a.  uning egaligi yoki u orqali ushlab turilgan aksiyalar ustidan benefitsiar 

egalik, shu jumladan global depozitar tilxatlar bilan ifodalangan hollarda, Cheklangan 

egalikni tashkil etishi mumkin bo‘lsa; yoki 

b.  u tomonidan Jamiyatga bunday masalalar yuzasidan ilgari taqdim etilgan 

har qanday ma’lumot, bayonot yoki majburiyat muhim jihatdan endi aniq bo‘lmay qolgan 

bo‘lsa. 

36.  Ushbu bo‘lim bo‘yicha har qanday qarorni qabul qilishda Kuzatuv kengashi tegishli 

egasi tomonidan ushbu Ustavga muvofiq so‘ralgan ma’lumot yoki tasdiqlarni taqdim etmaslik 

holatini inobatga olishi mumkin. 

37.  Ushbu bo‘limdagi hech narsa: 

a.  O‘zbekiston Respublikasi qonunchiligiga muvofiq haqiqiy bo‘lgan aksiyalar 

o‘tkazilishini haqiqiy emas deb hisoblashga; 

b.  O‘zbekiston Respublikasi qonunchiligida bevosita talab qilingan 

holatlardan tashqari, aksiyalarni o‘tkazish uchun Jamiyatning, Kuzatuv kengashining yoki 

har qanday aksiyadorning oldindan roziligi yoki ma’qullanishini talab qilishga; yoki 

c.  O‘zbekiston Respublikasi qonunchiligi va ushbu Ustavda bevosita ruxsat 

etilgan hollarda va tartibda bunday aksiyalar Jamiyat tomonidan sotib olinmaguncha, 

aksiyalarga biriktirilgan har qanday huquqlarni, shu jumladan xabardor qilinish, ishtirok 

etish, ovoz berish, dividendlar va axborot olish huquqlarini cheklashga yoki to‘xtatib 

turishga olib kelmaydi. 

38.  Agar Cheklangan egalikdagi tegishli egasi ushbu Ustavning 34-bandiga muvofiq 

yuborilgan bildirishnomada ko‘rsatilgan talablarni unda belgilangan muddatda bajarmasa yoki 

boshqa hollarda vaziyat buni talab etsa, Jamiyat amaldagi qonunchilik va ushbu Ustavga muvofiq 

o‘ziga tegishli bo‘lgan barcha huquq va himoya vositalaridan foydalanishi mumkin. Shuningdek, 

O‘zbekiston Respublikasi qonunchiligi buni talab etgan taqdirda, Jamiyat vakolatli korporativ 

organning, zarur hollarda Aksiyadorlarning umumiy yig‘ilishining ko‘rib chiqishi uchun amaldagi 

qonunchilik va ushbu Ustavga muvofiq Jamiyat tomonidan o‘z aksiyalarini sotib olish to‘g‘risidagi 

taklifni kiritishi mumkin. 

39.  Jamiyat tomonidan o‘z aksiyalarini har qanday sotib olish, shuningdek bunday 

aksiyalar uchun Jamiyat tomonidan to‘lanadigan har qanday narx faqat O‘zbekiston Respublikasi 

qonunchiligi va ushbu Ustavga muvofiq belgilanadi. 

40.  O‘zbekiston Respublikasi qonunchiligi va ushbu Ustavda ruxsat berilgan darajada 

Kuzatuv kengashi tomonidan boshqacha tarzda bevosita ma’qullanmagan bo‘lsa, Jamiyat 

aksiyalari AQSh Qimmatli qog‘ozlar to‘g‘risidagi qonuni doirasidagi Nizom S’ (Regulation S’)da 

ta’riflangan har qanday AQSh shaxsi tomonidan, uning hisobi yoki manfaati uchun, istalgan 

vaqtda bevosita yoki bilvosita sotib olinishi, ularga egalik qilinishi yoki ular ustidan benefitsiar 

egalik qilinishi mumkin emas. Aniqlik kiritish uchun, ushbu cheklov Jamiyat aksiyalarini ifodalovchi 

har qanday global depozitar tilxatlarga nisbatan tatbiq etilmaydi, bunday global depozitar tilxatlar 

tegishli depozit shartnomasi va unga aloqador shartnomaviy kelishuvlar shartlari bilan tartibga 

solinadi. Jamiyat aksiyalarini sotib olayotgan yoki ularga egalik qilayotgan har qanday shaxs 

ushbu bandga rioya etishini bayon qilgan, tan olgan va bunga rozilik bildirgan deb hisoblanadi 

hamda Jamiyat talabiga ko‘ra ushbu bandning har qanday buzilishini bartaraf etish uchun oqilona 

zarur choralarni ko‘rishi, shu jumladan, tegishli aksiyalarni bunday aksiyalarni sotib olishi, ularga 

egalik qilishi yoki ular ustidan benefitsiar egalik qilishi ushbu bandni buzmaydigan yoki boshqacha 

tarzda Cheklangan egalikni tashkil etmaydigan shaxsga o‘tkazish yoki boshqacha tarzda tasarruf 

etishi shart,  

VII.  JAMIYATNING USTAV FONDI 

41.  Jamiyatning ustav fondi aksiyadorlar tomonidan olingan Jamiyat aksiyalarining 

nominal qiymatidan iborat bo‘lib, O‘zbekiston Respublikasining milliy valutasida ifodalanadi. 

42.  Jamiyatning ustav fondi 25 271 312 655 635 (yigirma besh trillion ikki yuz yetmish 

bir milliard uch yuz o‘n ikki million olti yuz ellik besh ming olti yuz o‘ttiz besh) so‘mni tashkil etadi 

hamda har birining nominal qiymati 5 (besh) so‘m bo‘lgan 5 054 262 531 127 (besh trillion ellik 

to‘rt milliard ikki yuz oltmish ikki million besh yuz o‘ttiz bir ming bir yuz yigirma yetti)  dona oddiy 

aksiyalarga bo‘lingan. 

43.  Jamiyat tomonidan joylashtirilgan aksiyalarga qo‘shimcha ravishda joylashtirilishi 

mumkin bo‘lgan e’lon qilingan aksiyalarning soni har birining nominal qiymati 5 (besh) so‘m 

bo‘lgan 945 737 468 873 (to‘qqiz yuz qirq besh milliard yetti yuz o‘ttiz yetti million to‘rt yuz oltmish 

sakkiz ming sakkiz yuz yetmish uch)  dona egasining nomi yozilgan aksiyalardan iborat. 

44.  Jamiyatning ustav fondi Jamiyat mol-mulkining Jamiyat kreditorlari manfaatlarini 

kafolatlaydigan eng kam miqdorini belgilaydi. 

45.  Aksiyalar uchun to‘lov amaldagi qonunchilikka muvofiq pul mablag‘lari bilan yoki 

natura shaklida amalga oshiriladi. 

46.  Jamiyatning ustav fondi qo‘shimcha aksiyalarni joylashtirish yo‘li bilan 

ko‘paytirilishi mumkin. 

47.  Jamiyatning ustav fondini ko‘paytirish O‘zbekiston Respublikasi qonunchiligida 

belgilangan tartibda jalb qilingan investitsiyalar, Jamiyatning o‘z kapitali va hisoblangan 

dividendlar hisobidan amalga oshirilishi mumkin. 

48.  Qo‘shimcha aksiyalar faqat Jamiyat Ustavida belgilangan e’lon qilingan 

aksiyalarning soni doirasida Jamiyat tomonidan joylashtiriladi. 

49.  Jamiyatning ustav fondini qo‘shimcha aksiyalarni joylashtirish yo‘li bilan 

ko‘paytirish to‘g‘risidagi qarorda joylashtirilishi lozim bo‘lgan qo‘shimcha aksiyalarning soni va 

ularni joylashtirish shartlari ko‘rsatilishi shart. 

50.  Jamiyatning ustav fondini ko‘paytirish joylashtirilgan qo‘shimcha aksiyalarning 

nominal qiymati miqdorida ro‘yxatdan o‘tkaziladi. Bunda, Ustavda ko‘rsatilgan muayyan turdagi 

e’lon qilingan aksiyalarning soni ushbu turdagi joylashtirilgan qo‘shimcha aksiyalarning soniga 

kamaytirilishi shart. 

51.  Jamiyat aksiyadorlarining umumiy yig‘ilishi tomonidan qabul qilingan qo‘shimcha 

aksiyalarni chiqarish to‘g‘risidagi qaror Jamiyat ustav fondini ko‘paytirish to‘g‘risidagi qaror 

hisoblanadi. 

52.  Jamiyatning ustav fondi aksiyalarning nominal qiymatini kamaytirish yoki 

aksiyalarning umumiy sonini qisqartirish yo‘li bilan, shu jumladan Jamiyat aksiyalarni sotib olib, 

ularning bir qismini keyinchalik bekor qilish yo‘li bilan kamaytirilishi mumkin. 

53.  Jamiyat ustav fondini kamaytirish to‘g‘risida qaror qabul qilinayotganda, Jamiyat 

aksiyadorlarining umumiy yig‘ilishi ustav fondini kamaytirish sabablarini ko‘rsatadi va uni 

kamaytirish tartibini belgilaydi. 

54.  Qonunchilik va ushbu Ustavda nazarda tutilgan hollarda va tartibda Jamiyat 

aksiyadorlardan o‘zi joylashtirgan aksiyalarni sotib olishi mumkin. Jamiyat tomonidan sotib 

olingan aksiyalar bo‘yicha ovoz berish huquqi amalga oshirilmaydi, ular ovozlarni hisoblashda 

inobatga olinmaydi va ularga dividendlar hisoblanmaydi. Bunday sotib olingan aksiyalar bo‘yicha 

to‘lov pul mablag‘lari bilan amalga oshirilishi mumkin. 

55.  Jamiyat tomonidan aksiyalarni sotib olish to‘g‘risida qaror qabul qilinayotgan 

vaqtda Jamiyatning barcha joylashtirilgan aksiyalari yagona aksiyadorga tegishli bo‘lgan taqdirda, 

ushbu qarorda belgilangan aksiyalarni sotib olish muddati 10 (o‘n) kundan kam qilib belgilanishi 

mumkin. 

VIII.  DIVIDENDLAR VA ZAXIRA FONDI 

56.  Dividendlar Jamiyat tasarrufida qolgan sof foydadan va (yoki) o‘tgan yillarning 

taqsimlanmagan foydasidan to‘lanadi. 

57.  Jamiyat moliyaviy yilning birinchi choragi, yarim yilligi, to‘qqiz (9) oyi natijalariga 

ko‘ra va/yoki moliyaviy yil yakunlariga ko‘ra dividendlar to‘lash to‘g‘risida qaror qabul qilishga 

haqli. 

58.  Dividendlar to‘lash muddati va tartibi Jamiyat Aksiyadorlarining umumiy yig‘ilishi 

qarorida belgilanadi. Dividendlar to‘lash muddati bunday qaror qabul qilingan kundan e’tiboran 60 

(oltmish) kundan kech bo‘lmasligi lozim. 

59.  Aksiyalar bo‘yicha dividendlar to‘lash, dividendlarning miqdori, ularni to‘lash shakli 

va tartibi to‘g‘risidagi qaror Jamiyat Kuzatuv kengashining tavsiyasi asosida, moliyaviy hisobot 

ma’lumotlari va ushbu hisobotlarning ishonchliligi to‘g‘risidagi auditorlik xulosasi mavjud bo‘lgan 

taqdirda, Jamiyat aksiyadorlarining umumiy yig‘ilishi tomonidan qabul qilinadi. Dividendlar miqdori 

Kuzatuv kengashi tomonidan tavsiya etilgan miqdordan oshishi mumkin emas. Dividendlar to‘lash 

to‘g‘risidagi qarorda dividendlar to‘lashning boshlanish va tugash sanalari ko‘rsatilishi lozim. 

60.  Jamiyat aksiyalarning har bir turi bo‘yicha e’lon qilingan dividendlarni to‘lashi shart. 

61.  Dividendlar O‘zbekiston Respublikasi qonunchiligida belgilangan tartibda pul 

mablag‘lari ko‘rinishida to‘lanadi. Qonunchilikda nazarda tutilgan hollarda va tartibda dividendlar 

boshqa qonuniy shakllarda ham to‘lanishi mumkin. 

62.  Jamiyat aksiyalar bo‘yicha dividendlar to‘lash va dividendlar to‘lash to‘g‘risida 

qaror qabul qilishga quyidagi hollarda haqli emas: 

• ustav fondi to‘liq shakllantirilmaguniga qadar; 

• dividendlar to‘lash vaqtida Jamiyatda to‘lovga qobiliyatsizlik alomatlari mavjud bo‘lsa 

yoki dividendlar to‘lash natijasida Jamiyatda bunday alomatlar paydo bo‘lsa; 

• Jamiyatning sof aktivlari qiymati uning ustav kapitali va zaxira fondi hajmidan kam 

bo‘lsa. 

Ushbu bandda ko‘rsatilgan holatlar bartaraf etilgach, Jamiyat hisoblangan dividendlarni 

o‘z aksiyadorlariga to‘lashi shart. 

63.  Amaldagi qonunchilikda talab etilgan taqdirda, Jamiyat ustav fondining kamida 

15% (o‘n besh foizi) miqdorida zaxira fondini tuzadi. Jamiyatning zaxira fondi ushbu Ustavda 

belgilangan miqdorga yetguniga qadar sof foydaning kamida 5% (besh foizi) miqdorida har yili 

majburiy ajratmalar orqali shakllantiriladi. 

64.  Jamiyatning zaxira fondi Jamiyatning zararlari o‘rnini qoplash va boshqa 

mablag‘lar yetarli bo‘lmaganda Jamiyat aksiyalarini qaytarib sotib olish uchun mo‘ljallangan. 

Jamiyatning zaxira fondidan boshqa maqsadlar uchun foydalanish mumkin emas. 

65.  Amaldagi qonunchilikda talab etilgan taqdirda, Jamiyat qonunchilikda nazarda 

tutilgan miqdor va maqsadlarda boshqa fondlarni ham tuzadi. 

IX.  JAMIYATNI BOSHQARISH 

66.  Jamiyatni boshqarish ushbu Ustavda belgilangan tartibda amalga oshiriladi va 

vakolatlar quyidagilar o‘rtasida taqsimlanadi: 

• Aksiyadorlarning umumiy yig‘ilishi; 

• Jamiyatning kuzatuv kengashi (“Kuzatuv kengashi”); 

• Jamiyatning ijro etuvchi organi, uning vakolatlarini ishonchli boshqaruvchi (“Ishonchli 

boshqaruvchi”) amalga oshiradi. 

X.  AKSIYADORLARNING UMUMIY YIG‘ILISHI 

67.  Aksiyadorlarning umumiy yig‘ilishi Jamiyatning eng yuqori boshqaruv organi 

hisoblanadi. 

68.  Jamiyat aksiyadorlarining umumiy yig‘ilishi vakolatiga quyidagilar kiradi: 

a. Ustavga o‘zgartish va qo‘shimchalar kiritish yoki Ustavning yangi tahririni 

tasdiqlash; 

b. Jamiyatni qayta tashkil etish; 

c. Jamiyatni tugatish, tugatuvchini (tugatish komissiyasini) tayinlash hamda oraliq va 

yakuniy tugatish balanslarini tasdiqlash; 

d. Jamiyat Kuzatuv kengashining miqdoriy va shaxsiy tarkibini belgilash, uning 

a’zolarini saylash va ularning vakolatlarini muddatidan ilgari tugatish; 

e. e’lon qilingan aksiyalarning eng ko‘p miqdorini belgilash; 

f. Jamiyatning ustav kapitalini kamaytirish yoki ko‘paytirish; 

g. Jamiyatning o‘z aksiyalarini qaytarib sotib olish to‘g‘risida qaror qabul qilish; 

h. Jamiyatning tashkiliy tuzilmasini tasdiqlash; 

i. Ishonchli boshqaruvchini tayinlash va uning vakolatlarini muddatidan ilgari 

tugatish, shuningdek Ishonchli boshqaruvchi bilan tuziladigan ishonchli boshqarish 

shartnomasini tasdiqlash (bekor qilish); 

j. Jamiyatning yillik hisobotini va yillik biznes-rejasini tasdiqlash; 

k. Jamiyatning o‘rta va uzoq muddatli strategiyasini tasdiqlash; 

l. Jamiyatning foyda va zararlarini taqsimlash; 

m. Jamiyat Kuzatuv kengashining hisobotlarini, jumladan korporativ boshqaruvning 

qonunchilikda belgilangan talablariga muvofiqligi yuzasidan hisobotlarini eshitish; 

n. investitsiya deklaratsiyasini, shuningdek unga kiritiladigan o‘zgartish va 

qo‘shimchalarni tasdiqlash; 

o. qonunchilik ruxsat bergan hollarda imtiyozli huquqning qo‘llanilmasligi to‘g‘risida 

qaror qabul qilish; 

p. aksiyadorlarning umumiy yig‘ilishi reglamentini tasdiqlash; 

q. aksiyalarni maydalash va yiriklashtirish; 

r. qonun hujjatlariga muvofiq aksiyadorlarning umumiy yig‘ilishi tasdiqlashi talab 

etiladigan hollarda Jamiyatning yirik bitimlari va uning affillangan shaxslari bilan 

bitimlar tuzish to‘g‘risida qarorlar qabul qilish; 

s. korporativ boshqaruv kodeksini hamda unga kiritiladigan o‘zgartish va 

qo‘shimchalarni tasdiqlash; 

t. Jamiyat Kuzatuv kengashi a’zolariga to‘lanadigan haq va (yoki) kompensatsiyalar 

miqdorini belgilash; 

u. dividendlar miqdori, muddatlari va to‘lash tartibini belgilash to‘g‘risida qaror qabul 

qilish; 

v. majburiy auditorlik tekshiruvini o‘tkazish uchun auditorlik tashkilotini tayinlash, 

uning xizmatlari uchun to‘lovning maksimal miqdorini belgilash va u bilan 

shartnoma tuzish (bekor qilish) to‘g‘risida qaror qabul qilish; 

w. O‘zbekiston Respublikasi qonunchiligiga muvofiq boshqa masalalarni hal etish. 

69.  Aksiyadorlarning umumiy yig‘ilishining alohida vakolatiga kiruvchi masalalar 

Jamiyat Kuzatuv kengashi yoki Ishonchli boshqaruvchi tomonidan hal qilinishi uchun berilishi 

mumkin emas. 

70.  AJ to’g’risida Qonunga muvofiq, Jamiyatdagi barcha oddiy aksiyalar bitta 

aksiyadorga tegishli bo‘lgan taqdirda, aksiyadorlarning umumiy yig‘ilishi o‘tkazilmaydi. AJ 

to’g’risida Qonun va ushbu Ustav bilan aksiyadorlarning umumiy yig‘ilishi vakolatiga kiritilgan 

masalalar bo‘yicha qarorlar yakka aksiyador tomonidan yozma qaror orqali qabul qilinadi va 

ushbu Ustavda aksiyadorlarning umumiy yig‘ilishiga oid barcha havolalar yakka aksiyadorga 

qilingan havolalar sifatida talqin etiladi. Bunday holatda, aksiyadorlarning umumiy yig‘ilishini 

tayyorlash, chaqirish va o‘tkazishga doir ushbu Ustav qoidalari qo‘llanilmaydi, yillik umumiy 

yig‘ilishni o‘tkazish muddatiga oid qoidalar hamda qonunchilikda boshqacha tartib nazarda 

tutilgan hollar bundan mustasno. 

71.  Aksiyadorlarning yillik umumiy yig‘ilishiga kiritiladigan masalalar Aksiyadorlarning 

umumiy yig‘ilishi tomonidan moliya yili tugaganidan keyin olti (6) oydan kechiktirmay ko‘rib chiqilib, 

qaror bilan qabul qilinishi lozim. 

72.  AJ to’g’risida Qonun va O‘zbekiston Respublikasi Fuqarolik kodeksiga muvofiq 

Jamiyat aksiyadorlari quyidagi huquqlarga ega: 

• qonunchilik hujjatlariga muvofiq yuritiladigan aksiyadorlar reyestriga kiritilish; 

• depo hisobvarag‘iga ega bo‘lish; 

• dividendlar olish; 

• Jamiyat tugatilgan taqdirda Jamiyatdagi ulushiga mutanosib ravishda mol-mulkning 

bir qismini olish; 

• Jamiyatni boshqarishda ishtirok etish; 

• pul mablag‘lari evaziga joylashtiriladigan aksiyalar hamda aksiyalarga 

ayirboshlanadigan emissiyaviy qimmatli qog‘ozlarni o‘zlariga tegishli shu turdagi 

aksiyalar soniga mutanosib ravishda imtiyozli (birinchi navbatda) sotib olish huquqiga 

ega bo‘lish; 

• qonunchilik hujjatlariga muvofiq Jamiyatning moliyaviy xo‘jalik faoliyati natijalari 

hamda boshqa hujjatlari to‘g‘risida to‘liq va ishonchli ma’lumotlarni olish; 

• olingan dividendlardan erkin tasarruf etish; 

• o‘z huquqlarini qimmatli qog‘ozlar bozorini tartibga soluvchi vakolatli davlat organida 

hamda sudda himoya qilish; 

• qonunchilikda belgilangan tartibda ko‘rilgan zarar qoplanishini talab qilish; 

• qimmatli qog‘ozlarni sotib olish bilan bog‘liq, shu jumladan boy berilgan foyda ehtimoli 

bilan bog‘liq tavakkalchiliklarni sug‘urta qilish; 

• O‘zbekiston Respublikasi qonunchiligi va/yoki ushbu Ustav talablarini buzadigan yoki 

aksiyadorning huquqlarini poymol qiladigan Jamiyat boshqaruv organlarining 

qarorlaridan sud tartibida shikoyat qilish; 

• qonunchilik hujjatlarida nazarda tutilgan hollarda va tartibda Jamiyat tomonidan o‘z 

aksiyalari qayta sotib olinishini talab qilish; 

• qonunchilik hujjatlariga muvofiq korporativ shartnoma tuzish; va 

• kamida 5 (besh) foiz ovoz beruvchi aksiyalarga ega aksiyadorlar (yoki aksiyador) 

affillangan shaxs bilan tuzilgan va Jamiyatga zarar yetkazgan yoki yetkazishi mumkin 

bo‘lgan bitim bilan bog‘liq huquqbuzarlik alomatlarini tekshirish uchun auditorlik 

tashkilotini jalb qilishga haqli bo‘lib, bunday xarajatlar qonunchilikda nazarda tutilgan 

hollarda qoplanadi. 

73.  Jamiyat aksiyadorlari O‘zbekiston Respublikasi qonunchiligi va ushbu Ustavda 

nazarda tutilgan boshqa huquqlarga ham ega bo‘lishi mumkin. 

74.  Jamiyat aksiyadorlarining majburiyatlari: 

• ushbu Ustav va amaldagi qonunchilikda nazarda tutilgan tartib, miqdor va shartlarda 

aksiyalarni to‘lash; 

• vakolatlari doirasida Jamiyat boshqaruv organlari tomonidan qabul qilingan 

qarorlarga rioya etish; 

• ushbu Ustavning VI-bo‘limida (Egalik huquqini tartibga soluvchi cheklovlar) nazarda 

tutilgan hollarda Jamiyat tomonidan oqilona so‘ralgan har qanday ma’lumot, bayonot, 

majburiyat, sertifikat yoki boshqa hujjatni zudlik bilan taqdim etish hamda mazkur VI-

bo‘limda nazarda tutilgan hollarda asossiz kechikishsiz Jamiyatni xabardor qilish; 

• ushbu Ustavning VI-bo‘limiga (Egalik huquqini tartibga soluvchi cheklovlar) muvofiq 

yuborilgan har qanday bildirishnomaga unda ko‘rsatilgan muddatda rioya etish; 

• ushbu Ustavning VI-bo‘limi (Egalik huquqini tartibga soluvchi cheklovlar)ning boshqa 

barcha qo‘llaniladigan qoidalariga rioya etish; va 

• Jamiyat faoliyatiga oid maxfiy ma’lumotlarni, qonunchilik yoki normativ hujjatlar talab 

qilgan hollar bundan mustasno, maxfiylik majburiyatlari yuklatilgan maslahatchilari va 

agentlaridan tashqari oshkor etmaslik. 

XI.  AKSIYADORLARNING UMUMIY YIG‘ILISHI QARORLARI 

75.  Aksiyadorlarning umumiy yig‘ilishida ishtirok etish huquqiga, ushbu yig‘ilish 

o‘tkaziladigan sanadan 3 (uch) ish kuni oldin shakllantirilgan Jamiyat aksiyadorlari reyestriga 

kiritilgan aksiyadorlar ega bo‘ladi. 

76.  Aksiyadorning talabi bilan Jamiyat ushbu aksiyadorning yig‘ilish uchun 

shakllantirilgan reyestrga kiritilganligi to‘g‘risida ma’lumot taqdim etadi. 

77.  Shakllantirilgan aksiyadorlar reyestriga o‘zgartirishlar kiritilmaydi, bundan reyestr 

tuzilgan sanada ro‘yxatga kiritilmagan shaxslarning buzilgan huquqlarini tiklash yoki reyestrni 

tuzish jarayonida yo‘l qo‘yilgan xatolarni tuzatish hollari mustasno. 

78.  Aksiyadorlarning umumiy yig‘ilishi to‘g‘risidagi xabar Korporativ axborotning 

yagona portalida, Jamiyatning rasmiy veb-saytida va ommaviy axborot vositalarida e’lon qilinadi 

hamda aksiyadorlarga elektron pochta orqali yuboriladi. Xabar yig‘ilish sanasidan 21 (yigirma bir) 

kundan kechikmay va 30 (o‘ttiz) kundan erta bo‘lmagan muddatda yuboriladi. Yig‘ilish sanasi esa 

ushbu yig‘ilishni chaqirish to‘g‘risida qaror qabul qilingan kundan e’tiboran 10 (o‘n) kundan kam 

bo‘lmagan va 30 (o‘ttiz) kundan ortiq bo‘lmagan muddatga belgilanadi. 

79.  Bildirishnomada kun tartibi hamda aksiyadorlarning yig‘ilish materiallari bilan 

tanishish tartibi ko‘rsatiladi. Jamiyat ushbu materiallarni bildirishnomada belgilangan tartibda va 

AJ to‘g‘risidagi Qonunga muvofiq aksiyadorlarga taqdim etadi. 

80.  Ro‘yxatga olish yakunida, yig‘ilishda ishtirok etish uchun ro‘yxatdan o‘tgan 

aksiyadorlar (yoki ularning vakillari) Jamiyatning joylashtirilgan ovoz beruvchi aksiyalari bo‘yicha 

ovozlarning jami 50% (ellik foizidan) ko‘prog‘iga ega bo‘lsa, aksiyadorlarning umumiy yig‘ilishi 

vakolatli (kvorumga ega) hisoblanadi. 

81.  Kvorum bo‘lmagan taqdirda, yangi (takroriy) umumiy yig‘ilishning sanasi va 

o‘tkaziladigan joyi e’lon qilinadi. Takroriy umumiy yig‘ilish kun tartibiga o‘zgartirishlar kiritilmaydi. 

82.  Aksiyadorlarning yangi (takroriy) umumiy yig‘ilish sanasi AJ toʻg‘risida Qonunga 

muvofiq Kuzatuv kengashi tomonidan belgilanadi. 

83.  Bekor qilingan yig‘ilish o‘rniga chaqirilgan takroriy umumiy yig‘ilish ro‘yxatga olish 

yakunida unda ishtirok etish uchun ro‘yxatdan o‘tgan aksiyadorlar (yoki ularning vakillari) 

Jamiyatning joylashtirilgan ovoz beruvchi aksiyalari bo‘yicha ovozlarning jami 40% (qirq foizidan) 

ko‘prog‘iga ega bo‘lsa, vakolatli hisoblanadi. 

84.  Yig‘ilishda ishtirok etish huquqi aksiyador tomonidan shaxsan yoki vakil orqali 

amalga oshiriladi. Aksiyadorlar, shuningdek, AJ to‘g‘risidagi Qonunga muvofiq Jamiyat tomonidan 

taqdim etilgan axborot-kommunikatsiya tizimi orqali masofadan turib ishtirok etishlari va ovoz 

berishlari mumkin. 

85.  Aksiyadorlarning umumiy yig‘ilishida aksiyador vakili yozma shaklda 

rasmiylashtirilgan ishonchnoma asosida ish yuritadi. Ishonchnomada vakolat beruvchi shaxs va 

vakil to‘g‘risidagi ma’lumotlar (ism-sharifi yoki nomi, manzili, pasport yoki ID-karta ma’lumotlari) 

ko‘rsatiladi. 

86.  Jismoniy shaxs nomidan berilgan ovoz berishga doir ishonchnoma notarial tartibda 

tasdiqlangan bo‘lishi shart, yuridik shaxs nomidan berilgan ishonchnoma esa uning rahbari 

tomonidan imzolanadi va yuridik shaxsda muhr mavjud bo‘lsa, muhr bilan tasdiqlanadi. 

O‘zbekiston Respublikasi tashqarisida rasmiylashtirilgan ishonchnoma, agar O‘zbekiston 

Respublikasi ishtirok etayotgan xalqaro shartnomada boshqacha tartib nazarda tutilmagan bo‘lsa, 

apostil bilan tasdiqlangan yoki konsullik tartibida legallashtirilgan bo‘lishi hamda amaldagi 

qonunchilikka muvofiq o‘zbek tiliga tarjimasi bilan taqdim etilishi lozim. 

87.  Aksiyador o‘z vakilini istalgan vaqtda almashtirishi yoki yig‘ilishda shaxsan o‘zi 

ishtirok etishi mumkin. 

88.  Aksiyadorlarning umumiy yig‘ilishiga Jamiyat Kuzatuv kengashi raisi raislik qiladi, 

u uzrli sabablarga ko‘ra bo‘lmagan taqdirda — Kuzatuv kengashi a’zolaridan biri raislik qiladi. 

89.  Qonunchilik yoki ushbu Ustavda boshqacha qoida nazarda tutilmagan bo‘lsa, 

ovozga qo‘yilgan masalalar bo‘yicha qarorlar yig‘ilishda ishtirok etayotgan aksiyadorlarning oddiy 

ko‘pchilik ovozi bilan qabul qilinadi. 

90.  Ushbu Ustavning 68(a)-, 68(b)-, 68(c)-, 68(e)-, 68(m)- va 68(r)-bandlarida 

ko‘rsatilgan masalalar hamda amaldagi qonunchilik talab qiladigan boshqa masalalar bo‘yicha 

qarorlar yig‘ilishda ishtirok etayotgan aksiyadorlarning kamida to‘rtdan uch qismi (75%) ovozi bilan 

qabul qilinadi. 

91.  Jamiyat Kuzatuv kengashi a’zolari saylovi kumulyativ ovoz berish yo‘li bilan 

amalga oshiriladi. Kuzatuv kengashidagi o‘rinlarning bir qismi mustaqil a’zolar uchun ajratilgan 

taqdirda, kumulyativ ovoz berish alohida tartibda o‘tkaziladi: (i) mustaqil a’zolik uchun ajratilgan 

o‘rinlar bo‘yicha va (ii) qolgan o‘rinlar bo‘yicha. Har bir holatda har bir ovoz beruvchi aksiya bilan 

bog‘liq ovozlar soni tegishli toifa bo‘yicha to‘ldirilishi lozim bo‘lgan o‘rinlar soniga ko‘paytiriladi, va 

aksiyador barcha ovozlarini bitta nomzodga berishi yoki ularni ikki va undan ortiq nomzod 

o‘rtasida taqsimlashi mumkin. Har bir toifa bo‘yicha eng ko‘p ovoz olgan nomzodlar saylangan 

deb hisoblanadi. 

92.  Aksiyadorlarning umumiy yig‘ilishi kun tartibiga kiritilmagan masalalar bo‘yicha 

qaror qabul qilmaydi va kun tartibiga o‘zgartirishlar kiritmaydi. 

93.  Har bir umumiy yig‘ilishning bayonnomasi rais va kotib tomonidan imzolanadi, 

qabul qilingan qarorlar va ovoz berish natijalari esa ular qabul qilingan kundan e’tiboran 30 (o‘ttiz) 

kundan kechiktirmay aksiyadorlarga yetkaziladi. 

94.  Navbatdan tashqari umumiy yig‘ilish Kuzatuv kengashining o‘z tashabbusi bilan, 

taftish komissiyasi (taftishchi)ning yozma talabi bo‘yicha yoki yozma talab kiritilgan kundagi 

Jamiyatning ovoz beruvchi aksiyalarining kamida 5% (besh foiziga) egalik qiluvchi 

aksiyador(lar)ning yozma talabi bo‘yicha o‘tkaziladi. Kuzatuv kengashi bunday talab bo‘yicha 10 

(o‘n) kun ichida qaror qabul qiladi va agar yig‘ilish chaqirishga qaror qilinsa, yig‘ilish talab olingan 

kundan e’tiboran 30 (o‘ttiz) kun ichida chaqiriladi. Kuzatuv kengashi belgilangan muddatda qaror 

qabul qilmasa yoki rad etish to‘g‘risida qaror chiqarsa, navbatdan tashqari umumiy yig‘ilish uni 

talab qilgan shaxslar tomonidan chaqirilishi mumkin. 

95.  Jamiyat ovoz beruvchi aksiyalarining jami kamida 1% (bir foiziga) egalik qiluvchi 

aksiyador yoki aksiyadorlar guruhi moliya yili tugaganidan keyin 30 (o‘ttiz) kalendar kun ichida 

aksiyadorlarning yillik umumiy yig‘ilishi kun tartibiga masalalar kiritish va Kuzatuv kengashi hamda 

taftish komissiyasiga (taftishchi) nomzodlar ko‘rsatish huquqiga ega. Ushbu aksiyadorlar yillik 

umumiy yig‘ilish to‘g‘risidagi xabar e’lon qilingan kundan e’tiboran 3 (uch) ish kuni ichida 

o‘zlarining nomzodlar ro‘yxatini o‘zgartirishlari mumkin. 

XII.  JAMIYATNING KUZATUV KENGASHI 

96.  Kuzatuv kengashi Jamiyatning boshqaruv organi bo‘lib, Jamiyat faoliyatining 

umumiy boshqaruvi ustidan nazoratni amalga oshiradi. 

97.  Kuzatuv kengashi 5 (besh) a’zodan iborat bo‘lib, shulardan 1 (biri) mustaqil a’zo 

bo‘ladi. 

98.  Kuzatuv kengashi a’zoligiga nomzodlar Nomzodlarni tavsiya etish va mukofotlash 

qo‘mitasi nazorati ostida tanlov asosida saralanadi. Ushbu qo‘mita tanlov jarayonini tashkil etadi 

hamda AJ to‘g‘risidagi Qonun va amaldagi korporativ boshqaruv standartlariga muvofiq 

aksiyadorlarning umumiy yig‘ilishiga nomzodlarni tavsiya etadi.. 

99.  Kuzatuv kengashi a’zolari aksiyadorlarning umumiy yig‘ilishi tomonidan 3 (uch) yil 

muddatga saylanadi. 

100.  Kuzatuv kengashiga saylangan shaxslar cheklanmagan miqdorda qayta saylanishi 

mumkin. 

101.  Jamiyatning ijroiya organi a’zolari (Ishonchli boshqaruvchi ijroiya organi 

vakolatlarini amalga oshirayotgan taqdirda — Ishonchli boshqaruvchi ham), Jamiyatning sho‘ba 

va tobe jamiyatlarida mehnat shartnomasi bo‘yicha ishlovchi shaxslar, shuningdek ushbu 

jamiyatlarning boshqaruv organlari a’zolari Kuzatuv kengashiga saylanishi mumkin emas. 

102.  Kuzatuv kengashining raisi va a’zolari bilan tuziladigan shartnomalar Jamiyat 

nomidan aksiyadorlarning umumiy yig‘ilishi tomonidan vakolat berilgan shaxs tomonidan tuziladi. 

103.  Kuzatuv kengashining faoliyati AJ to’g’risida Qonun va ushbu Ustavga, shuningdek 

AJ to’g’risida Qonunga muvofiq qabul qilingan Kuzatuv kengashining ichki nizomiga muvofiq 

amalga oshiriladi. 

104.  Kuzatuv kengashining vakolatlari quyidagilardan iborat: 

a. Jamiyatning ustuvor faoliyat yo‘nalishlarini belgilash va Jamiyat rivojlanish 

strategiyasiga erishish uchun ko‘rilgan chora-tadbirlar to‘g‘risida Ishonchli 

boshqaruvchining hisobotini muntazam eshitish; 

b. aksiyadorlarning yillik va navbatdan tashqari umumiy yig‘ilishlarini chaqirish; 

c. aksiyadorlarning umumiy yig‘ilishi o‘tkaziladigan sana, vaqt, joy va shaklni 

belgilash; 

d. yig‘ilish o‘tkazish maqsadida aksiyadorlar reyestrini shakllantirish sanasini 

belgilash; 

e. kun tartibini tayyorlash yoki tasdiqlash; shuningdek, ovoz berish byulletenining 

shakli va matnini hamda ishtirok etish yoki ovoz berish tartibini (AJ to‘g‘risidagi 

Qonunga muvofiq masofaviy ishtirok etish imkoniyatini ham) tasdiqlash; 

f. Ustavga o‘zgartish va qo‘shimchalar kiritish yoki Ustavni yangi tahrirda tasdiqlash 

masalalari bo‘yicha Aksiyadorlarning umumiy yig‘ilishiga takliflar kiritish; 

g. qonunchilikda belgilangan hollarda mulkning bozor qiymatini aniqlash (baholash)ni 

tashkil etish; 

h. Ishonchli boshqaruvchini tayinlash (va uning vakolatlarini muddatidan oldin 

tugatish) bo‘yicha aksiyadorlarning umumiy yig‘ilishiga tavsiyalar kiritish; 

i. Ishonchli boshqaruvchiga to‘lanadigan ish haqi va kompensatsiyalar miqdorini 

belgilash; 

j. Kuzatuv kengashi vazifalarini bajarish uchun Ishonchli boshqaruvchining 

faoliyatiga taalluqli hujjatlardan foydalanish va ularni olish; 

k. dividendlar miqdori, ularni to‘lash shakli va tartibi bo‘yicha aksiyadorlarning 

umumiy yig‘ilishiga tavsiyalar tayyorlash; 

l. qonunchilik va ushbu Ustavda nazarda tutilgan hollarda va tartibda Jamiyatning 

zaxira fondi va boshqa jamg‘armalaridan foydalanish to‘g‘risida qaror qabul qilish; 

m. AJ to’g’risida Qonunda belgilangan hollarda va chegaralarda yirik bitimlarni va 

manfaatdor shaxslar (jumladan, affillangan shaxslar) bilan tuziladigan bitimlarni 

tasdiqlash yoki ularga rozilik berish; 

n. AJ to’g’risida Qonunda belgilangan tartibda Jamiyatning tijorat va notijorat 

tashkilotlardagi ishtiroki to‘g‘risida qaror qabul qilish; 

o. Jamiyatning yillik hisobotini keyinchalik aksiyadorlarning umumiy yig‘ilishiga kiritish 

uchun dastlabki tasdiqlash; 

p. Jamiyatning o‘rta va uzoq muddatli strategiyasini ko‘rib chiqish va uni 

Aksiyadorlarning umumiy yig‘ilishiga tavsiya etish; 

q. Jamiyatning biznes rejasi bo‘yicha dastlabki tasdiqni berish; biznes reja joriy yilning 

1-dekabridan kechiktirmay Kuzatuv kengashi majlisida kelishilgan bo‘lishi shart; 

r. Jamiyatning yillik budjetini tasdiqlash; kelgusi yil budjeti joriy yilning 1-dekabridan 

kechiktirmay Kuzatuv kengashi majlisida tasdiqlanishi shart; 

s. biznes reja va budjet ijrosi bo‘yicha Ishonchli boshqaruvchining hisobotlarini 

muntazam eshitish; 

t. korporativ kotibni tayinlash va lavozimidan ozod etish; korporativ kotibning vakolat 

muddati, malaka talablari, funksiyalari, ish tartibi hamda mehnatga haq to‘lash 

shartlarini belgilash; 

u. ichki audit xizmatini tashkil etish, uning xodimlarini tayinlash va lavozimidan ozod 

etish hamda har chorakda uning hisobotlarini eshitish; 

v. majburiy auditdan tashqari tashqi auditorlik tekshiruvini o‘tkazish to‘g‘risida qaror 

qabul qilish, auditorlik tashkilotini tanlash, uning xizmatlari uchun maksimal haq 

miqdorini belgilash va tegishli shartnomani tuzish yoki bekor qilish; 

w. tijorat sirini tashkil etadigan ma’lumotlarning tarkibi va hajmini hamda ularni himoya 

qilish tartibini belgilash; 

x. AJ to’g’risida Qonun yoki ushbu Ustavga muvofiq aksiyadorlarning umumiy 

yig‘ilishining mutlaq vakolatiga kiradiganlari bundan mustasno, Jamiyatning ichki 

hujjatlarini tasdiqlash; 

y. tegishli davr uchun Jamiyatning asosiy ko‘rsatkichlari (KPI)ga erishish darajasini 

hamda boshqaruv shartnomasida nazarda tutilgan hollarda Ishonchli 

boshqaruvchining KPIlarini tasdiqlash; 

z. Jamiyat faoliyatida korporativ boshqaruv tizimini joriy etish, shuningdek korporativ 

boshqaruv tizimining joriy etilishi natijalarini baholash va baholash natijalarini 

Kuzatuv kengashi yig‘ilishlarida ko‘rib chiqish; 

aa. Jamiyat budjetini shakllantirish va ijro etish qoidalarini tasdiqlash; 

bb. aksiyadorlarning umumiy yig‘ilishiga ko‘rib chiqish uchun kiritiladigan masalalarni 

dastlabki ma’qullash va uning vakolatiga kiradigan masalalar bo‘yicha qaror qabul 

qilish uchun zarur ma’lumotlarni taqdim etish; 

cc. Jamiyat filiallarini tashkil etish va vakolatxonalarini ochish to‘g‘risida qaror qabul 

qilish; 

dd. sho‘ba va tobe jamiyatlarni tashkil etish to‘g‘risida qaror qabul qilish;  

ee. ushbu Ustavning VI-bo‘limini (Egalik huquqini tartibga soluvchi cheklovlar) 

boshqarish, shu jumladan ushbu maqsadlar uchun foydalaniladigan bayonotlar, 

majburiyatlar, sertifikatlar va bildirishnomalar shakllarini tasdiqlash, Cheklangan 

egalik mavjudligi yuzasidan qarorlar qabul qilish hamda Ishonchli boshqaruvchiga 

ushbu VI-bo‘limni (Egalik huquqini tartibga soluvchi cheklovlar) amalga oshirish 

bo‘yicha ko‘rsatmalar berish; va 

ff. aksiyalarni joylashtirish narxini (shu jumladan, uyushgan qimmatli qog‘ozlar 

bozorlarida taklif etish uchun) belgilash; va 

gg. amaldagi qonunchilik, ushbu Ustav va Ishonchli boshqaruvchi bilan tuzilgan 

boshqaruv shartnomasiga muvofiq Kuzatuv kengashi vakolatiga kiruvchi boshqa 

masalalarni hal etish. 

105.  Kuzatuv kengashi faoliyatining samaradorligi AJ to’g’risida Qonunga muvofiq 

Jamiyatning korporativ boshqaruv tizimini baholash natijalari bilan bog‘liq holda baholanadi. 

106.  Kuzatuv kengashi o‘z a’zolari orasidan Audit qo‘mitasi va Mukofotlash bo‘yicha 

qo‘mitani tuzadi (ularning vakolatlari va ish tartibi Kuzatuv kengashi tomonidan belgilanadi va 

yuritiladi). Kuzatuv kengashi zarur yoki maqsadga muvofiq deb topilgan hollarda boshqa 

qo‘mitalarni (jumladan, Strategiya va investitsiyalar bo‘yicha qo‘mita hamda Korrupsiyaga qarshi 

kurash va axloq qo‘mitasi) ham tuzishi mumkin. 

XIII.  JAMIYATNING IJRO ETUVCHI ORGANI (ISHONCHLI BOSHQARUVCHI) 

107.  Fondlar to’g’risida Qonunga muvofiq, Jamiyatning ijro etuvchi organi vakolatlarini 

aksiyadorlarning umumiy yig‘ilishi tomonidan tasdiqlangan boshqaruv shartnomasi asosida 

Ishonchli boshqaruvchi amalga oshiradi. 

108.  Ishonchli boshqaruvchi bilan boshqaruv shartnomasi Jamiyat nomidan Kuzatuv 

kengashi raisi tomonidan, aksiyadorlarning umumiy yig‘ilishi qaroriga asosan, hamda Ishonchli 

boshqaruvchining bosh direktori tomonidan imzolanadi. Shartnoma 5 (besh) yil muddatga tuziladi; 

uni uzaytirish yoki bekor qilish to‘g‘risidagi qaror har yili aksiyadorlarning umumiy yig‘ilishi 

tomonidan qabul qilinadi. Shartnomaning ajralmas qismi sifatida investitsiya deklaratsiyasi va 

Fondlar to‘g‘risidagi Qonunda talab etiladigan boshqa majburiy shartlar kiritilishi shart. 

109.  Ishonchli boshqaruvchi Jamiyatning kundalik faoliyatini AJ to’g’risida Qonun, 

ushbu Ustav, boshqaruv shartnomasi va investitsiya deklaratsiyasida belgilangan doirada 

boshqaradi, bunda Aksiyadorlarning umumiy yig‘ilishi va/yoki Kuzatuv kengashining mutlaq 

vakolatiga kiruvchi masalalar bundan mustasno. 

110.  Ishonchli boshqaruvchi Kuzatuv kengashi va aksiyadorlarning umumiy yig‘ilishiga 

hisobot beradi hamda mazkur organlar qarorlarining bajarilishini tashkil etadi va ta’minlaydi. 

111.  Ishonchli boshqaruvchining vakolatlari AJ to’g’risida Qonun va Fondlar to‘g‘risidagi 

Qonun bilan belgilanadi. O‘z vakolatlari doirasida u Jamiyat nomidan ishonchnomasiz ish yuritadi, 

uning manfaatlarini ifodalaydi, bitimlar tuzadi, bank hisobvaraqlarini ochadi, to‘lov va boshqa 

hujjatlarni imzolaydi hamda AJ to‘g‘risidagi Qonun, ushbu Ustav va boshqaruv shartnomasida 

belgilangan tartibda ishonchnomalar berishi mumkin. 

112.  Ishonchli boshqaruvchi (tegishli hollarda) Jamiyat xodimlarini ishga qabul qiladi va 

ishdan bo‘shatadi, o‘z vakolatlari doirasida ichki buyruqlar va ko‘rsatmalar chiqaradi hamda 

amaldagi qonunchilik, ushbu Ustav va boshqaruv shartnomasiga muvofiq mehnat, shartnomaviy 

va moliyaviy intizom, texnika xavfsizligi va atrof-muhitni muhofaza qilish talablariga rioya etilishini 

ta’minlaydi. 

113.  Ishonchli boshqaruvchi Kuzatuv kengashi kun tartibiga kiritish uchun masalalarni 

taklif etishi mumkin. 

114.  Ishonchli boshqaruvchi qonunchilik hujjatlarida nazarda tutilgan hollarda va 

tartibda Jamiyatning iqtisodiy tavakkalchiligini va nazorat hamda ijro organi funksiyalarini 

bajaruvchi shaxslarning javobgarligini sug‘urtalashni tashkil etishi mumkin. 

115.  Ishonchli boshqaruvchi Jamiyatning aksiyalarini bevosita yoki bilvosita sotib 

olmasligi shart. 

116.  Ishonchli boshqaruvchi o‘zining affillangan shaxslari yoki Jamiyatning affillangan 

shaxslari bilan bitim tuzmasligi (yoki bunday bitim tuzilishiga sababchi bo‘lmasligi) kerak, bundan 

quyidagi shartlar bir vaqtda bajarilganda tuziladigan bitimlar mustasno: 

a. bitim mustaqil tomonlar o‘rtasidagi kabi bozor tamoyillariga muvofiq (arm’s length) 

shartlarda bo‘lishi; 

b. bitim qonunchilik hujjatlariga muvofiq tasdiqlangan bo‘lishi. 

XIV.  JAMIYATNING MOLIYAVIY-XO‘JALIK FAOLIYATINI NAZORAT QILISH 

117.  Qonunchilik hujjatlarida boshqacha tartib nazarda tutilgan hollardan mustasno, 

qonunchilik hujjatlarida talab qilgan taqdirda Jamiyat ichki audit xizmatini (“Ichki audit xizmati”) 

tashkil etadi. Ichki audit xizmati Kuzatuv kengashiga bo‘ysunadi va unga hisobot beradi. 

118.  Ichki audit xizmati Ishonchli boshqaruvchi, shuningdek Jamiyatning filiallari va 

vakolatxonalari faoliyatini quyidagilarni ta’minlash maqsadida tekshirish va monitoring qilish orqali 

nazorat qiladi va baholaydi: 

• qonun hujjatlari, ushbu Ustav hamda boshqa ichki hujjatlarga rioya etilishi; 

• buxgalteriya hisobi va moliyaviy hisobotlarning to‘liqligi va ishonchliligi; 

• tadbirkorlik faoliyatining belgilangan qoidalari va tartiblariga, shuningdek aktivlarning 

saqlanishiga rioya etilishi; 

• Jamiyat boshqaruviga doir qonun hujjatlarida belgilangan talablarga rioya etilishi. 

119.  Ichki audit xizmati o‘z faoliyatini qonunchilik hujjatlari, ushbu Ustav hamda Kuzatuv 

kengashi tomonidan tasdiqlanadigan ichki hujjatlar (nizomlar)ga muvofiq amalga oshiradi. 

XV.  JAMIYAT VA UNING BOSHQARUV ORGANLARINING JAVOBGARLIGI 

120.  Jamiyat o‘z majburiyatlari bo‘yicha barcha mol-mulki bilan javob beradi. 

121.  Jamiyat aksiyadorlarining majburiyatlari bo‘yicha javobgar emas. Davlat va uning 

organlari Jamiyatning majburiyatlari bo‘yicha javobgar emas, xuddi shuningdek Jamiyat ham 

davlat va uning organlarining majburiyatlari bo‘yicha javobgar emas. 

122.  Jamiyat aksiyadorlari Jamiyatning majburiyatlari bo‘yicha javobgar emas va 

Jamiyat faoliyati bilan bog‘liq yo‘qotishlar xavfini o‘zlariga tegishli aksiyalar qiymati doirasida 

ko‘taradilar. O‘z aksiyalarini to‘liq to‘lamagan aksiyadorlar aksiyalarining to‘lanmagan qismi 

miqdorida Jamiyat majburiyatlari bo‘yicha solidar (birgalikda va ulushsiz) javobgar bo‘ladilar. 

123.  Kuzatuv kengashi a’zolari va ishonchli boshqaruvchi o‘z huquqlaridan 

foydalanishlari hamda o‘z vazifalarini bajarishlari chog‘ida Jamiyat manfaatlarini ko‘zlab ish 

yuritadilar va qonunchilikda belgilangan tartibda javobgar bo‘ladilar. 

124.  Qonunchilik hujjatlarida nazarda tutilgan hollarda kuzatuv kengashi a’zosining yoki 

ishonchli boshqaruvchining vakolatlari sud qarori bilan tugatilishi mumkin. Bunday hollarda sud 

ushbu shaxsni qonunchilikda belgilangan muddatga xo‘jalik yurituvchi subyektlarda rahbarlik 

lavozimlarini egallash huquqidan mahrum etishi ham mumkin. 

125.  Jamiyat yoki Jamiyatning joylashtirilgan aksiyalarining kamida 1% (bir foiziga) ega 

bo‘lgan aksiyador(lar) Jamiyatga yetkazilgan zararlarni undirish to‘g‘risida kuzatuv kengashi 

a’zosi yoki ishonchli boshqaruvchiga nisbatan sudga da’vo bilan murojaat qilish huquqiga ega. 

Bir nechta shaxs javobgar bo‘lgan taqdirda, ularning Jamiyat oldidagi javobgarligi solidar 

hisoblanadi. Qonunchilik hujjatlarida boshqacha hol nazarda tutilganidan tashqari,  zarar 

yetkazilishiga sabab boʻlgan qarorni qabul qilishda ishtirok etmagan yoki unga qarshi ovoz bergan 

shaxslar javobgar bo‘lmaydi. 

126.  Kuzatuv kengashi a’zosi va ishonchli boshqaruvchi Jamiyatga yetkazilgan zarar 

uchun, jumladan quyidagilar oqibatida yetkazilgan zarar uchun javobgar bo‘ladi: 

• chalg‘ituvchi yoki bila turib yolg‘on ma’lumotlarni taqdim etganlik; 

• qonunchilik hujjatlarida belgilangan axborotni taqdim etish tartibini buzganlik; 

• ular yoki ularning affillangan shaxslari foyda (daromad) olish maqsadida yirik bitimlar 

va/yoki manfaatdor tomonlar bilan bitimlarni (jumladan affillangan shaxslar bilan 

bitimlarni) tuzish to‘g‘risida taklif berganlik va/yoki qaror qabul qilganlik natijasida 

Jamiyat zarar ko‘rgan bo‘lsa.  

127.  Yirik bitimni yoki affillangan shaxs bilan bitimni tuzish tartibi buzilgan taqdirda, AJ 

to‘g‘risidagi Qonunga muvofiq, bunday bitim sud tomonidan haqiqiy emas deb topilishi va/yoki 

yetkazilgan zararlar uchun Jamiyat oldida javobgarlik yuklatilishi mumkin. Qonunchilik hujjatlarida 

nazarda tutilgan hollarda, agar Jamiyat aktivlarining yetarli emasligi Jamiyatni nazorat qiluvchi 

shaxsning g‘ayriqonuniy xatti-harakatlari natijasida yuzaga kelgan bo‘lsa, sud bunday shaxsga 

Jamiyat majburiyatlari bo‘yicha subsidiar (ikkilamchi) javobgarlikni yuklashi mumkin. 

XVI.  JAMIYATNING YILLIK HISOBOTI 

128.  Jamiyat buxgalteriya hisobini yuritadi va moliyaviy hisobotlarni qonunchilikda 

belgilangan tartibda taqdim etadi. 

129.  Jamiyatning moliyaviy hisobotlarida, shuningdek Aksiyadorlarning umumiy 

yig‘ilishiga taqdim etiladigan yillik hisobot, balans hamda foyda va zararlar hisobvarag‘ida 

keltirilgan ma’lumotlarning to‘g‘riligi Jamiyatga yoki uning aksiyadorlariga mulkiy manfaatlari bilan 

bog‘liq bo‘lmagan auditorlik tashkiloti tomonidan O‘zbekiston Respublikasi qonunchiligiga muvofiq 

tasdiqlanadi. 

130.  AJ to‘g‘risidagi Qonunda belgilangan muddat va tartibda, jumladan Yagona 

korporativ axborot portalida, Jamiyatning rasmiy veb-saytida va (zarur hollarda) ommaviy axborot 

vositalarida, amaldagi qonunchilikda talab etilgan buxgalteriya hisobi standartlariga (zarur 

bo‘lganda XMHS) muvofiq tayyorlangan va O‘zbekiston Respublikasida qabul qilingan audit 

standartlariga muvofiq audit qilingan Jamiyatning yillik hisobotlari va yillik moliyaviy hisobotlari 

e’lon qilinadi. 

131.  Jamiyatning moliyaviy yili 1-yanvarda boshlanadi va 31-dekabrda tugaydi. 

XVII.  JAMIYATNI QAYTA TASHKIL QILISH VA TUGATISH 

132.  Jamiyatni qayta tashkil etish va tugatish amaldagi qonunchilikda belgilangan 

tartibda amalga oshiriladi. 

133.  Jamiyat investitsiya fondi sifatidagi faoliyatini tugatmasdan, yuridik shaxsning 

boshqa tashkiliy-huquqiy shakllaridan biri sifatida qayta tashkil etilishi mumkin emas. 

134.  Ishonchli boshqaruvchi bo‘lmagan taqdirda, Kuzatuv kengashi 3 (uch) oy ichida 

yangi ishonchli boshqaruvchini jalb etadi yoki Fondlar to‘g‘risidagi Qonunga muvofiq Jamiyatni 

tugatishni boshlaydi. 

XVIII.  YAKUNIY QOIDALAR 

135.  Aksiyadorlarning umumiy yig‘ilishi tomonidan qabul qilingan ushbu Ustavga 

kiritilgan barcha o‘zgartirish va qo‘shimchalar, shuningdek Ustavning yangi tahririni tasdiqlash, 

O‘zbekiston Respublikasi qonunchiligida belgilangan tartibda davlat ro‘yxatidan o‘tkazilishi shart. 

136.  Ushbu Ustav Jamiyat uchun davlat ro‘yxatidan o‘tkazilgan kundan e’tiboran 

kuchga kiradi. O‘zgartirish va qo‘shimchalar (jumladan, yangi tahrir) Jamiyat uchun ularning davlat 

ro‘yxatidan o‘tkazilgan kunidan e’tiboran kuchga kiradi. Uchinchi shaxslar uchun ushbu Ustav 

hamda keyingi o‘zgartirish va qo‘shimchalar ular davlat ro‘yxatidan o‘tkazilgan kundan e’tiboran, 

qonunchilikda nazarda tutilgan hollarda esa, davlat ro‘yxatidan o‘tkazuvchi organ tomonidan 

xabardor qilingan kundan e’tiboran kuchga kiradi. 

137.  Ushbu Ustavning har qanday qoidasi haqiqiy emas yoki ijro etib bo‘lmaydigan deb 

topilgan taqdirda, bunday qoida shunday haqiqiy emaslik yoki ijro etib bo‘lmaslik darajasida bekor 

qilingan deb hisoblanadi va qolgan qoidalarning haqiqiyligiga ta’sir etmaydi. 

138.  Ushbu Ustav va O‘zbekiston Respublikasining amaldagi qonunchiligi o‘rtasida 

nomuvofiqlik bo‘lgan taqdirda, amaldagi qonunchilik qoidalari ustuvor hisoblanadi. 

139.  Ushbu Ustav bilan tartibga solinmagan masalalar O‘zbekiston Respublikasi 

qonunchiligi bilan tartibga solinadi. 


